
32 

Chì ro Vêgio finì ro sò descorso,

E in tutti intrò ro spirito de Dio.

Guidæ da questo pe' ro mæsmo corso,

D'accordio s'attacon a ro partîo

De no fâ risce, e de no pigiâ l'orso,

Nì un ciù de l'âtro dâ sotta dro dîo:

Sì che Ghigærmo, e Guelfo lì avoxon

Per Generâ Gofredo, e l'aççetton.

Tutti approvon ra degna elezion,

Che Gofredo comande a sò piaxei:

Lê dagghe ro castigo, e ro perdon:

Tutti dependan da ro sò vorei.

Se primma eran compagni: in union

Se fan sogetti aoura dro sò poei.

Questa nœuva per lettere, e bigetti

Va pe' ro mondo fin sciù ri fogetti.

Lê se mostra a re Truppe, e a tutti o pâ

Degno de tanto onô, de tanto posto.

O se vedde da tutti saruâ

Comme ro graoù reçedde, e o sta composto.

Con grazia, e con manera da incantâ

Doppo ch'o l'ebbe a tutti corrisposto,

Comandò de vorrei, che in un gran campo

Ro lundeman sciù ri arme sæ ro Campo.

Ro Sô ver l'Oriente fê retorno

Ciù cæro, ciù schillente, e ciù lisciaoù:

Quando, apeña spontaoù questo gran giorno,

Comparì in Campo ogni Sordatto armaoù;

E ro Domenegâ missose attorno,

Passò ra mostra in orde sciù d'un praoù.

Donde vosse Buglion veise davanti

Distintamente e Cavageri, e Fanti.





36 

Memoria ti, che ti hæ ra scatoretta

Dro passaoù, non me fâ chì lippe lappe;

Fa che posse contâra sccetta e netta

Dî de tutti, e dî tutto senza frappe.

Ra famma sgœure comme uña stafetta

Sœunne ra tromba tanto ch'a se scciappe:

E se quarcosa gh'ho desmentegaoù,

Fa che per tutto o reste pubricaoù.

Primma i Franzeixi in mostra son passæ:

Dri quæ Ugon n'era ro gran Colonello.

De Franza fræ dro Ræ, chi n'ha levæ

Fra quattro sciummi, intr'un paeize bello;

Ma poi che lê morì son comandæ

A tocco de Tambûro e scigorello

Da quello bravo omon de Clotarèo,

Chi a testoin, testa a casa, e fa dro rèo.

Mille eran con grevissima armadura,

Atretanti a cavallo ri seguenti

D'eserçizio a ri primmi, e de natura,

D'arme, e de faccia in tutto deferenti.

Son Normandi, e Roberto n'ha ra cura;

Ch'è Prinçipe nativo de ste genti.

Poi marciavan doî Vescovi dro paro

Con sò truppe, Ghigærmo, & Ademaro.

